
								Clausen, den 18. Juni 2023

Pressecommuniqué

JDL Nationalkongress 2023
Michael Agostini als President confirméiert

Op hirem Nationalkongress a Clausen huet d’JDL gefuerdert:

· datt déi geplangte Mobiliséierungssteier fir onbebautent Bauland méi héich muss sinn a méi séier gräife muss.
· datt d’Regierung méi Wunnengen zum “Prix de revient” um privaten Immobiliëmarché opkeeft.
· datt déi geplangte Reform vum Mietgesetz komplett iwwerschafft gëtt.
· datt e Recht op Teletravail agefouert gëtt.
Um Sonndeg koumen d‘Jonk Demokraten (JDL) fir hiren Nationalkongress a Clausen zesummen. Am Kader vun dësem Kongress hunn d’Memberen de Michael Agostini als President zréckgewielt. E Géigekandidat gouf et net. Ausserdeem goufen de Lou Linster als Vizepresident confirméiert an den Hugo Da Costa an d’Julie Federspiel als Generalsekretär respektiv Secrétaire adjointe gewielt.
29 JDL-Kandidatinnen a -Kandidate goufe gewielt
Mat 29 gewielte Kandidatinnen a Kandidate vun am Ganzen 167, konnten d’Jonk Demokraten hire Score par Rapport zu 2017 däitlech verbesseren, sou de Vizepresident Lou Linster. Deemools ware just 11 Jonk Demokraten gewielt ginn. D’Jonk Demokraten wäerten an zwou Gemengen de Buergermeeschter stellen an zielen elo véier Schäffen an hire Reien. Déi gewielte Jonk Demokraten wäerten sech an hire Gemengen dofir asetzen, datt wichteg Punkten aus dem JDL-Gemengewalprogramm, ewéi dem konsequenten Ausbau vun de Vëlospisten, der Aféierung vun digitale Busanzeigen an dem Schafe vu Jugendwunnengen ëmgesat ginn.
De Gesetzesentworf iwwert dat neit Mietgesetz gehéiert net an d’Chamber, mee an d’Poubelle
De JDL-President Michael Agostini huet d’Regierung dozou opgefuerdert, de Gesetzesentworf iwwert dat neit Mietgesetz komplett ze iwwerschaffen. Den aktuellen Entworf gesäit vir, datt de Rendement vu Locatiounswunnengen op 2 bis 3% begrenzt ginn. Dëse Rendement kritt en Investisseur och wann e seng Suen ouni Risiko op d’Bank leet. Dës Sue feelen deemno um Immobiliëmarché. Och soll déi geplangte Mobiliséierungssteier méi séier gräifen an och méi héich sinn an de Staat soll 1.400 Wunnengen um private Marché zum “Prix de revient” kafen. Déi 90 Wunnengen, déi schonns kaf goufen, gi bei Wäitem net duer.

JDL-Chamberwalprogramm: Iddien wéi Lëtzebuerg zukünfteg Erausfuerderunge meeschtere kann
En vue vun de Chamberwalen hunn d’Jonk Demokraten zesumme mat hire Memberen e Walprogramm ausgeschafft, deen Iddie formuléiert, wéi eist Land zukünfteg Erausfuerderunge meeschtere kann. Dozou gehéieren e Stopp vun den Investissementer a fossil Energien an eng Acceleratioun vun de Prozedure fir erneierbar Energien auszebauen, eng Individualiséierung vun der Steiertabell an d’Aféierung vun engem Recht op Teletravail. D’Leit solle méi Zäit mat hire Familljen a Frënn verbrénge kënnen a manner Zäit am Stau verléieren.
Delles: D’DP ass fir eng Individualiséierung vun der Steiertabell

A senger Usprooch un de Kongress, huet den DP-President Lex Delles betount, datt och d’DP fir eng Individualiséierung vun der Steiertabell ass, mee datt wéinst der Covid- an der aktueller Ukrain-Kris, déi néideg Suen net do sinn. D’nächst Woch weider Mesuren ugekënnegt ginn, fir der Logementskris entgéint ze wierken.
Den neien Nationalkommitee vun de Jonk Demokrate sëtzt sech zesummen aus: Michael Agostini (President), Lou Linster (Vizepresident), Hugo Da Costa (Generalsekretär), Julie Federspiel (Secrétaire adjointe), Kevin Schoos (Tresorier), Charel Bollig (International Officer), Sam Olinger, Amela Skenderovic a Géraldine Welkenbach (Memberen).

